
АЛТЫН  ТАМСЫ

Борон-борон заманда Янһары тигән бер кеше 
булған, ти. Ул мал аҫрап, ете ерҙә йәйләп, биш ерҙә 
ҡышлап йөрөгән. Бик тырыш булған Янһары – көн 
тимәгән, төн тимәгән, эшләгән дә эшләгән. Шуға күрә 
ул етеш көн иткән. 

Берҙән-бер көн Янһары үлеп киткән. Унан Ялбыр 
исемле маҡтансыҡ бер малай тороп ҡалған. Күп ашаған, 
күп йоҡлаған, ҡулына эш тотмаған был малай. Донъя 
үҙенә ҡалғас, Ялбыр иркенләп йәшәй башлаған. Көн дә 
ҡунаҡ йыя, ти, был, ҡурайсылар саҡыра, ти, йырсылар 
килтерә, ти, бейеүселәр алып килә, ти. Уйын-көлкөгә 
һәүәҫ булғандар бының тирәһенән бер ҙә өҙөлмәй-
ҙәр, ти. Дуҫ-иш бик күбәйеп китте, ти, бының, барыһы 
ла ауыҙ һыуҙарын ҡоротоп маҡтайҙар, ти, уны. Эй 
ҡуҡрая, ти, Ялбыр, эй ҡуҡрая, ти. Маҡтап бер һүҙ 
әйткәнгә – бер ат, ҙурлап көй сығарғанға ике ат  
тоттора ла ебәрә, ти. Шулай тарата торғас, әкренләп 
бының бары бер аты, бер һыйыры ғына тороп ҡалған. 
Ә ул уйлап та бирмәй, ти, һаман эшләмәй, ашай ҙа 
йоҡлай, ти, ашай ҙа йоҡлай, ти.

Ырыуҙың олпатыраҡ ҡарттары, килеп, был егетте 
өгөтләп тә ҡарайҙар, ти, ә теге һаман ҡолаҡ һалмай, 
ти. Ҡарттар әйтә:

–  Ялбыр ҡустым, малыңды самалабыраҡ тот, 
бөлөрһөң бит.

Тинтәк Ялбыр, күп уйлап тормай, яуап ҡайтара:
–  Бөлһә, ни була?
–  Бөлһәң, шул була, – тиҙәр ҡарттар, – бөлһәң, малың 

бөтөп китер. Мал табыуы бик ауыр ул.
Теге тинтәк тағы үҙенсә яуап ҡайтара:
–  Һәй, мал бөтә тиме ни! Йыл һайын бейә ҡолонлап 

тора, яҙ етте иһә, һыйыр быҙаулап тора. Ни эшләп 
бөтһөн, ти, мал!

Ҡарттар, ҡул һелтәп, китәләр ҙә баралар. Ә Ялбыр 
һаман  шулай бошонмай йөрөй бирә, ти. Шунан, күп тә 
үтмәй, тинтәк Ялбыр шыпа бөлгән дә ҡуйған, ти. Инде 
хәҙер малы ла юҡ, малы булмағас, тегенең янында  
дуҫ-иштәре лә юҡ. Ни эшләмәк кәрәк? Тора ла был, 
аҡтыҡ атын менеп, ил гиҙергә сығып китә.

Эй бара, ти, был, эй бара, ти, бара торғас, бер туп- 
лауға барып сыҡҡан, ти. Туплауҙа ятҡан малды күргәс, 
бының күҙе шарҙай булып киткән, ти.

–  Һай, һай, – тип ҡысҡырып ебәргән, ти, был, – мал 
табыуы ҡыйын, тигән булалар. Бына бит ҡайҙа ғына 
ятҡан ул мал!

Шунан тинтәк Ялбыр малды туплауҙан ҡуҙғатып алып 
китергә уйлап тора икән, сыбыртҡыһын шартлатып аҡ 
һаҡаллы бер ҡарт килеп сыҡҡан.




